
Misissortinnissamut katsorsartinnissamullu utaqqisarnerit pillugit inatsisitigut 

pituttuisumik piffissaliussamik qulakkeeruteqartoqartariaqarnersoq, aammalu 

piffissaliussaq nunatsinni eqquutsinneqarsinnaanngippat allami katsorsartinnissamut 

pisinnaatitaaffik qanoq ilusilerneqartariaqarnersoq pillugu apeqquteqaat 

aallaavigalugu oqallinnissamik siunnersuut.  

(Inatsisartunut ilaasortaq, Pele Broberg, Naleraq) 

Pisortat peqqinnissaqarfianni napparsimasut elektroniskiusumik journalianut  

aaqqissuussassap kalaallisut tuluttullu atorneqarnissaat, napparsimasut  

isumannaatsuunerat sanngiillisinnagu, qanoq tapersersorsinnaaneraa pillugu  

apeqquteqaat aallaavigalugu oqallinnissamik siunnersuut.  

(Inatsisartunut ilaasortaq Juno Berthelsen, Naleraq) 

 

Akissuteqaat 

(Peqqissutsimut Inunnullu Innarluutilinnut Naalakkersuisoq) 

Siullermeerneqarnera 

 

Naalakkersuisut Pele Broberg qutsavigaat apeqquteqaat aallaavigalugu oqallinnissamik 

saqqummiussaanut.  

 

Innuttaasut pisariaqanngitsumik kinguaattoorfiunngitsumik misissorneqarlutillu 

katsorsarneqartarnissaat qulakkeerniarlugu eqqarsaatit Naalakkersuisut siunertaanut naapertuupput.  

 

Napparsimasut kræfteqalersimasutut pasisat sukkanerusumik misissoqqissaarneqartarnissaat 

qulakkeerniarlugu aamma napparsimasunik kræfteqalersimasunik pitsaanerusumik katsorsaasarnissaq 

pillugit, Peqqinnissaqarfiup ukiuni kingullerni sulissutigai. Suliassaqarfiit ilaanni malunnaatilimmik 

siuariaateqartoqareerpoq. Utaqqisutut nalunaarsornikut ikilipput katsorsartinnerlu pitsaanerulerluni. 

Tamanna pingaartumik iviangimikkut kræftertunut immikkoortortaqarfimmi atuuppoq. 

Napparsimasunut sukkornermik nappaatilinnut, pualluutilinnut, aavisalu naqitsinerata qaffasissunut 

imaannaanngitsumik pitsannguuteqartoqarpoq. 

 

Peqqissaanermik neqeroorutit suli pitsaanerulersinneqarsinnaapput. Tamanna pingaartumik tarnikkut 

nappaatilinnut suliassaqarfinni kigutilerinermilu suliassaqarfinni atuuppoq. Taamaammat 

Naalakkersuisut peqqinnissaqarfimmi pitsaassutsimik immikkoortortamik aallartitsipput. 

Napparsimasut isumannaatsuunissaannut peqqissaanermillu neqeroorutit pitsanngorsarnissaannut, 

ilaatigut napparsimasut naammagittaalliuutaannit taarsiissuteqarnissamullu sulianit misilittakkat 

immikkoortortamit atorneqassapput. Naalakkersuisut ingerlatsinermik kukkunersiuinermik 

aallartitsereerputtaaq. 

 

Sussusersiniarnikkut misissuinermi piffissaq atorneqartartoq ajornartorsiutaanerpaasoq, kræfti pillugu 

pilersaarummik nalilersuinerup takutippaa. Taamaammat misissortinnissamut piffissaliunneqartartup 

sivikillineqarnissaa immikkut ukkatarineqarpoq. Nappaatit amerlanerpaartai sulisunik immikkut 

piginnaasalinnik atortunillu immikkut ittunik pisariaqartitsiffiusarput. Taamaattumik peqqissaanermik 

neqeroorutit Nuummiunngitsumi sumiiffinnili allani isumagineqarnissaat ajornakusoortarpoq. 

Sulisoqarnermulli pissutsit aamma inissaqartitsinermi avatangiisit pissutigalugit suliarineqarsinnaasut 

killeqarput. Peqqinnissaqarfik nuna tamakkerlugu misissuisarnermik pitsanngorsaaniarluni 

nappaammik suussusersiortaatsimut atortunik nutaanik ukioq manna pisiortussaaq. Qitiusumik 

napparsimmavissuaq, nunap immikkoortuini napparsimmavinni peqqissaaveqarfinnilu arlalinni 

katillugit 17-inik nutaanik qinnguartaatittaassapput. Nunatta napparsimmavissua Nuummiittoq 

nutaanik marlunnik aamma CT-scannerititaartussanngorpoq, Ilulissanilu qitiusumik napparsimmaviup 

nutaamik aamma CT-scanneritaarnissaa peqqinnissaqarfimmit pilersaarusiorneqaleruttorluni. 

 

Peqqinnissaqarfiuttaq napparsimasunik angallassineq ingerlalluartoq 

pinngitsoorsinnaanngilluinnarpaa. Napparsimasorpassuit misissortinnissap katsorsartinnissallu 

ingerlannissaanut Nuummut angalasariaqartarput nunattaluunniit avataanut 

katsorsartikkiartortariaqartarput. 

 

Kalaallit Nunaata avataani katsorsartittartut amerlassusii ukiunilu tulliuttuni amerlinissaat 

naatsorsuutigineqarpoq. Tamanna Danmarkimi katsorsaanissaq pillugu isumaqatigiissummik nutaamik 

ilaatigut pissuteqarpoq. Isumaqatigiissut 1. januaari 2027-mi atuutilissaaq. Isumaqatigiissut kalaallit 

danskillu napparsimasut danskit peqqinnissaqarfiini naligiimmik pineqarnissaannik 

qulakkeerinnissaaq  

 

Isumaqatigiissut tunngavigalugu napparsimasut Danmarkimut katsorsartikkiartornissaannik qanoq 

ilisukkut innersuunneqartassaneri pillugit malittarisassanik ilitsersuusiortussanik 

siunnersuisoqatigiinnik nakorsanik immikkut ilisimasaqartunik pilersitsissaaq.  Piffissami maannakkut 

kalaallit napparsimasut peqqissaanermik neqeroorutinut pisariaqartinneqartunut 

aqqutissiuunneqarnissaannut qulakkeerinneqataassasut Naalakkersuisut isumaqarput. Isumaqatigiissut 

peqqinnissaqarfimmut aningaasaliissutitut atorneqarsinnaasunik Aningaasanut Inatsimmi 

peqqinnissaqarfimmut aningaasaliissuteqarnissamut periarfissiivoq. Naalakkersuisut Inatsisartuni 

partiit suleqatigalugit nunatsinni peqqissaanermik neqeroorutinik pitsanngorsaanissamut 

pingaarnersiuilluni aningaasaliisoqarnissaa kissaatigaat. 

 

Naalakkersuisut aamma Juno Berthelsen qutsavigaat apeqquteqaat aallaavigalugu oqallinnissamik 

siunnersuutaa pillugu.  

 

Peqqinnissaqarfimmi journalinut aaqqissuussami oqaatsit assigiinngitsut atorneqarsinnaanissaannik 

suliaqartoqarnissaa qulakkeerneqassasoq Naalakkersuisunit isumaqatigineqarpoq. Napparsimasup 

isumannaatsuunissaa qulakkeerniarlugu, paasissutissat pingaarutillit annaaneqannginniassammata, 

systemip oqaatsit ataatsit nalinginnaasumik pingaarnertut atortaraat nassuiarneqarpoq. Aammattaaq 

silassorissuusiap (AI) ineriartornera, nutserinermut ikorfartuutaasinnaanera annertusiartortumik 

periarfissanngoriartorpoq. Napparsimasut isumannaatsuunissaat, pitsaassuseq atuisullu isumaat  

ilanngullugit journalinut aaqqissuussamik peqqinnissaqarfimmi atorneqartussamut toqqaanissamik 

eqqarsaatersuutigineqassapput.  

 

Naalakkersuisut pitsaasumik kinguneqartussamillu oqallinnissamut qilanaarput. 

 

 


